
 NOBILITATE 
GENERIS ET PRÆ- 
CLARA INGENII IN- 
dole ornatißimis adoleſcentibus Vlrico, Ernfrido, 
Henrico & Gotfrido ab Ende fratribus, nobilitate 
ac omni uirtutum genere præſtantiß. uiri Got- 
fridi ab Ende in Vuildeborn & 
Lobichaw filijs, 
M. STEPHANVS RICCIVS. 
S. P. D. 
QVod vulgari Pro- 
uerbio dicitur. Eũ 
qui prope publicas 
vias ædificet mul= 
tos habere iudices. 
quos ferre cogatur, 
ld mihi etiam vſu= 
uenire intelligo edendi nonnun= 
quam in publicum, pagellas, quæ 
enarrationes veterum autorum, ac= 
commodatas ad vſum Scholarum 
puerilium, continent. Etſi enim 

 non ſine labore, & exiguo aut pene 
nullo meo cum priuato commodo 
diſcentium ſtudijs conſulere cupio: 
Tamen ſcioli aliqui cum de volun= 
tate mea, tum vero & de laboribus 
ipſis, quibus prodeſſe multis opto, 
nocere nemini, non modo inique, 
ſed etiam acerbè nonnunquam iudi= 
cant. 
Alij non decere meam perſonam 
aiunt, cum miniſterio Eccleſiaſtico 
fungar, vt animum Scholaſticis iſtis 
operis occupatum habeam. Non= 
nulli labores meos, quos in exponen= 
dis veterum autorum ſcriptis præſta= 
re ſoleo, nimis tenues & pueriles 
eſſe calumniantur. Quanquam vero 
difficile eſt ſatisfacere omnibus, nec 
ſolum imperitis ſed etiam. malis ho= 
minibus, nihil quicquam eſt iniuſti= 
us, Qui niſi quod ipſi faciunt, nihil 
rectum putant: Tamen hoc etiam 
in loco breuiter ſimpliciterquͤ expo= 
nam rationes conſilij mei, quibus me 

 apud candide iudicantes culpa libe= 
ratum iri confido. 
Primum conſtat ſemper Eccleſiæ 
Scholas coniunctas fuiſſe, vt hiſto= 
riæ Prophetarum, Chriſti & Apoſto= 
lorum oſtendunt, Nec ſolum vetuſtis 
temporibus, ſed etiam noſtra ætate 
qua purior Euangelij doctrina, im= 
menſo Dei beneficio, inſtaurata eſt, 
Paſtoribus Eccleſiarum ſcimus vſita= 
to Scholarum inſpectionem com= 
mendari. Ideoquͤ in vrbibus & pa= 
gis ædificia ludorum puerilium & 
Parochiarum vicina eſſe videmus, vt 
ipſorum ædificiorum intuitu Paſto= 
res admoneantur ſe non tantum oues 
ſed etiam agnos paſcere debere. Ac 
mihi quidem cogitanti de συμπα θεια 
Eccleſiæ & Scholarum: ni mentem 
venit dulciſsimæ συζυγιας venarum 
& arteriarum in noſtris corporibus. 
Quemadmodum enim in corporo 
humano uenæ arteriis ſunt adiun= 
ctæ, vt materiam gignendorum ſpi= 
rituum eis ſuppeditent: Ita in ſcho= 

 lis ingenia educari neceſſe eſt, quæ 
Eccleſiæ aliquando ſalutariter ſerui= 
ant. Nec poteſt Eccleſia carere ad= 
miniculis linguarum & artium, qua= 
rum initia docentur & propagantur 
in Scholis puerilibus. Non igitur 
alienum eſſe à meo munere exiſtima= 
ri debet, quod ad miniſterium docen= 
di Euangelij in Eccleſia vocatus, 
meum etiam ſtudium & conatus in 
iuuandis & ornandis Scholis extare 
volui. Quod cum nulla ratione recti= 
us fieri poſsit, quam ſi apud ado= 
leſcentes ſtudioſos veterum autorum 
lectio conſeruetur, nequaquam dili= 
gentia iſta mea repræhendi poteſt, 
qua doctiſsimorum virorum, qui 
noſtro ſeculo vixerunt enarrationes, 
quibus veterum autorum ſcripta ex= 
ponuntur atquͤ illuſtrantur, collectas 
cum bonarum artium ſtudioſis com= 
municare ſoleo. 
lubet filius Dei Dominus noſter 
Ieſus Chriſtus Apoſtolos ipſos, colli= 
gere fragmenta, ne quid pereat, Id 

 non tantum de doctrina Euangelij 
ad poſteros propaganda intelligen- 
dum eſt ſed etiam ad reliquias bono= 
rum ſcriptorum in quocunquͤ genere 
artium conſeruandas, accommodari 
debet. Nam & artes ſunt dona Dei, 
& vitæ humanæ præſidia neceſſaria, 
& ornamenta Eccleſiæ præcipua. 
Non igitur pudet me huius ope= 
ræ, qua etiam in Scholaſtico ſtudio= 
rum genere micas cadentes de men= 
ſis Præceptorum colligere, & ad di= 
ſcentium vſum aliquem, ne temere 
ab alijs neglectæ pereant, conſeruare 
ſtudeo. Id apud bonos eo minus re= 
prehenſionem fortaſſe merebitur, 
quod vocationis meæ proprios labo= 
res non negligo interim, ſed ſuc= 
ceſsiuis ſaltem horis, quæ ſcholis 
prodeſſe poſſunt elaboro. Quod au- 
tem tempus à negotijs Eccleſiaſticis 
reliquum, alij ad ocium, aut volupta= 
tes, alij ad rixas & contentiones, qui= 
bus diſtrahuntur miſerabiliter Eccle= 
ſiæ, perſequendas, conferre ſolent, 

 Id à me ad iuuanda diſcentium ſtudia 
collocari nemo ſanus vt opinor, ſi= 
niſtrè interpretabitur. 
Ferunt Ageſilaum laudatiſsimum 
Spartanorum regem non dedigna= 
tum eſſe cum pueris domi ludere. Et 
de P. Scipione Africano, monumen= 
tis literarum proditum eſt, ſæpe ad 
fallendum ocium ad littora Italica, 
cum legendis conchis marinis occu= 
patum fuiſſe. Quin & Paulum Apo= 
ſtolum, tapetijs texendis, & Lucam 
Euangeliſtam picturis elaborandis 
aliquid ſtudij & temporis inſumſiſse 
legimus. Nec quisquam repræhen= 
ſione dignum eſſe exiſtimauit vn= 
quam, quod multi ſancti viri cum à 
neceſſarijs negocijs aliquid laxamen- 
ti eis conceditur arbores ſerere & 
hortos plantare ſolent, qui alteri ſæ= 
culo proſint. Quæ eſt igitur iſta 
tam iniqua iudicandi ratio, qua inui= 
di atquͤ maleuoli quidam repræhen= 
dere hoc meum ſtudium audent, quo 
ſi quid mihi temporis à vocationis 

 meæ laboribus proprijs, ſupereſt, id 
ad exponendos atquͤ illuſtrandos bo= 
nos ſcriptores, & ad conſeruandas 
reliquias enarrationum confero, quæ 
à viris doctis noſtra ætate ſunt tradi= 
tæ & alioqui interituræ eſſent? Sed 
de mea voluntate ad me purgandum 
atquͤ excuſandum, plura me addere 
opus non eſt, Cum quæ ad ſcholas 
prouehendas pertinent, Deo grata. 
eſſe, & bonis omnibus probari plant 
perſuaſus ſim. Illis vero paucis, re= 
ſpondebo, qui cũ erroris ſui opinio= 
ne excellenter ſibi docti videantur, 
qualescunquͤ labores meos ita exte= 
nuant, vt editione indignos eſſe pu= 
tent. Ego vero & tenuitatem meo= 
rum laborum non inuitus agnoſco, 
& ſi ſcripta mea doctis legenda ob= 
truderem, uanitatis & ſtulticiæ me= 
ipſum condemnandum eſſe merito 
putarem. 
Cum autem libelli à me hactenus 
editi, non tam à iuuenta, quam à viris 
doctiſsimis antea tradita complectã= 

 tur, non tam meos labores iniqui iſti 
cenſores iniuſtè repræhendũt, quam 
cornicum vt dicitur oculos confi= 
gunt, atquͤ obtrectationis crimen in= 
currunt, qui præſtantium virorum, 
quibus pares ipſi eſſe non poſſunt, 
non ineruditas explicationes ſuggil= 
lant. Deinde cum ad iuuentutis 
ſcholaſticæ vtilitatem & ad iuuanda 
tenera ingenia diſcentium potiſsi= 
mum à me ſcripta iſta qualiacunquͤ 
adornentur, in quibus colligendi tan= 
tum laborem præſtare ſoleo: cur 
magnifica potius, quam neceſſaria & 
pueris vtilia à me requiruntur? Lau= 
dat vetuſtas græca Epicharmum οτι 
 παισιν ειπε ζρήσιμα, & magnam ei 
gratiam propterea deberi affirmat. 
Et Scioli iſti ægrè ferent, quod ad 
puerorum captum nos demittimus, 
quibus cortice tali vt natare paula= 
tim aſſueſcant, opus eſt? Rectè dixit 
quidam ex veteribus: Qui puerum 
erudire vult, eum puerum fieri ne= 
ceſſe eſt. Non igitur feliciter pueros 
                                                 docebit 
 

 

 



ORDA16 D797                                                                                                                           Widmung A2r–A7v  

A6r 

 docebit niſi qui ad captum, & tene= 
ra ipſorum ingenia ſe accommoda= 
uerit. Quare cum non pro doctis, 
ſed pro pueris ſcribantur atquͤ edan= 
tur talia, deſinant tandem Ariſtarchi 
& Sycophantæ iniqui operam & la= 
borem noſtrum contemnere. nec 
tam alijs quam ſibijpſis, præcipiti & 
temeraria cenſura ſua nocere ſciant, 
Nam dum aliena carpunt, non iuſtis 
ex cauſsis, ſed morbo quodam ani= 
mi, re atquͤ facto ipſo oſtendunt ſe ex 
eorum eſſe numero, quibus theſau= 
rus iſte in lingua ſitus eſt, vt quæ ſtui 
habeant male loqui de melioribus. 
Quod vero & experientia didici 
cum vtilitate iuuentutis ſcholaſticæ 
edi tales libellos commentariorum 
puerilium, & bonis viris, quorum 
iudicia maleuolorum obtrectationi- 
bus longè præfero, probari ſtudium 
meum animaduerto, non dubitaui 
etiam hoc tempore, iſtum in melabo= 
rem recipere, vt libros Georgico= 
rum Virgilij, vernacula lingua inter= 

 pretarer, quibus paulo poſt tum alio= 
rum, tum imprimis Clariſs, viri Do= 
mini Stigelij, piæ memoriæ, com= 
mẽtarios ſubiungere decreui, Quem 
ſic amare hoc Virgilij ſcriptum me= 
mini, vt ſæpe diceret, Dignum eſſe 
quod ad verbum ediſceretur, atquͤ 
adeò vt aliquando hunc etiam ver= 
ſum de eo vſurparet. 
Nõ hoc in terris doctius extat opus. 
Vobis autem, Nobiliſsimi pueri 
dedicare hunc meum laborem volui, 
quod & indole veſtra præclara de= 
lector, quæ non mihi ſolum, ſed mul= 
tis alijs egregiam ſpem facit pietatis, 
eruditionis, & Virtutis excellentis, 
& quod in iſta ætate veſtra hanc in= 
terpretationem Germanicam, ad 
amandum & magnifaciendum ſcri= 
ptum Virgilij, aliquid vobis vtilita= 
tis afferre poſſe exiſtimo. Vt igitur 
voluntatem hanc meam, & beneuo= 
lentiæ erga vos & parentes veſtros 
ſignificationem qualemeunquͤ beni= 
gne accipiatis, vehementer oro. 

 Cum autem non deſint vobis & 
parentum veſtrorum & præcepto= 
rum optimorum cohortationes ad 
perſequenda ſtudia bonarum litera= 
rum, quæ bona cum ſpe ingreſsi 
eſtis, non addam hoc loco in eam ſen= 
tentiam plura, Nam aures veſtras 
quotidie his vocibus perſonare ſcio. 
Nequͤ deo gratius quicquam à vobis 
fieri poſſe, nequͤ nobilitate veſtra aliud 
magis dignum eſſe nequͤ ad Eccleſiæ 
& Reipub. vtilitatem ſalutarius fore 
aliquid, quam ſi, vt cepiſtis in opti= 
marum artium cultura perſeuerctis, 
& omnem diligentiam atquͤ induſtri= 
am veſtram edꝰ collocetis, vt pietatis 
ſinceræ fundamenta, & neceſſaria= 
rum linguarum & artium initia in 
hac tenera ætate veſtra rectè felici= 
terquͤ percipiatis. In quo vt clemen= 
tiſsimus Deus, æternus Pater Do= 
mini noſtri Ieſu Chriſti, nobis adſit, 
& ſpiritu ſuo ſancto vos regat, & 
aliquando organa ſalutaria & vaſa 
miſericordiæ faciat, toto pectore 

 precor & exopto. Datæ ex Præpo= 
ſitura Lyſsena, Anno Domini 1571. 
X. Cal. Octob. quo die Virgilius 
agens annum 52. cum Auguſto in 
Calabriam profectus Brunduſij, ante 
natum Chriſtum 16. anno mortuus 
eſt, hoc Epitaphio poſt ſe relicto. 
Mantua me genuit, Calabri rapuére, tenet nunc 
Parthenope, Cecini Paſcua, Rura, Duces. 
 

 

 

 


